
Devaih Krita Rudra Stuti

దేవైః  కృతా రుద్రస్తుతిః

దేవా ఊచుః ।
నమో భవాయ శర్వాయ రుద్రాయ  వరదాయ చ ।
పశూనాం పతయే నిత్యముగ్రాయ  చ కపర్దినే  ॥౨౧॥
మహాదేవాయ భీమాయ త్ర్యమ్బకాయ  చ శాన్తయే ।
ఈశానాయ భయఘ్నాయ నమస్త్వన్ధకఘాతినే  ॥౨౨॥
నీలగ్రీవాయ  భీమాయ వేధసే వేధసా స్తుతే ।
కుమారశత్రునిఘ్నాయ  కుమారజనకాయ చ ॥౨౩॥
విలోహితాయధూమ్రాయ  వరాయ క్రథనాయ  చ ।
నిత్యం నీలశిఖణ్డాయ  శూలినే దివ్యశాయినే ॥౨౪॥
ఉరగాయ త్రినేత్రాయ   హిరణ్యవసురేతసే ।
అచిన్త్యాయామ్బికాభర్త్రే సర్వదేవస్తుతాయ చ ॥౨౫॥
వృషధ్వజాయ ముణ్డాయ  జటినే బ్రహ్మచారిణే  ।
తప్యమానాయ సలిలే బ్రహ్మణ్యాయాజితాయ  చ ॥౨౬॥
విశ్వాత్మనే విశ్వసృజే విశ్వమావృత్య తిష్ఠతే  ।
నమోఽస్తు దివ్యరూపాయ ప్రభవే  దివ్యశమ్భవే ॥౨౭॥
అభిగమ్యాయ కామ్యాయ స్తుత్యాయార్చ్యాయ సర్వదా ।
భక్తానుకమ్పినే నిత్యం దిశతే యన్మనోగతమ్ ॥౨౮॥
ఇతి మత్స్యపురాణే ద్వాత్రింశదధికశతతమాధ్యాయాన్తర్గతా 

దేవైః  కృతా రుద్రస్తుతిః  సమాప్తా ।
మత్స్యపురాణ । అధ్యాయ ౧౩౨/౨౧-౨౮॥
పద్మపురాణ । సృష్టిఖణ్డ  । అధ్యాయ ౩౮/౧౩౫-౧౪౫॥

